有影尚美           潘艷姿
    南台中e彼間公立大學校園，是我迭迭去散步e所在,園內種真濟種行道樹，有楓仔、樟仔、榕仔、菩提、合大王椰等,每一種攏有無仝e風采和香味,逮著四季e變化,展現出不凡的風貌。

    有一工,拜六中晝,我行到邊仔門的一個角落,隨興坐落來;無按算,煞發現一種『光微影明』e天然美景,佇日頭照較未著e所在,有一模竹仔,伊e葉仔透過日頭光,竟然會當反射出一幅絕世e佳作,係是專家用筆，安怎畫嘛畫未出來的作品!我佇遐看到人攏神去!

    佇卜返來e半路,我沿路騎車沿路想:m!若照拄即(chiah)e辦勢來推想,應該會當研發出真濟和〝影〞有關係e齣頭,下暗我卜專工來變看覓!

    暗頭仔,我半撐佇眠床頂,歸心在想;卜安怎變較好咧?第一步先找出可能合用e家私,透明搁有孔e器具是較適合,若是身邊有e是上好,上事先試驗e是一塊玻璃碗,感覺效果普通普通,中站搁變幾偌齣,上落尾我提著一個斷耳e竹籃仔,是用竹篾仔編e,當然是有一寡孔縫,我將一粒細葩e電火球仔园入去籃仔內,加籃仔倒蓋,插頭插好,開關切開,無感覺偌特別,但是厝內e大葩火一禁掉了後,我大大e惙一著,不只是讚嘆,根本道是〝嘆為觀止〞!

彼種光和影和孔和縫所交會出來e意外,是咱自稱〝萬物之靈〞e人類，安怎想也無法度想著e,透過孔縫射出e圖影,竟然有法度予人倒佇眠床頂，道會當看著好親像是，滿天攏是星e彼種效果。

即種大自然e奧妙，人類除了讚嘆以外，猶搁會當講啥？猶搁會當講啥！
